
Maravijaya Stotram

மாரவிஜயஸ்தோத்ரம்

ஜிதமாரகலிம் ஜக³தே³ககு³ரும் ஸுரயக்ஷமஹோரக³தை³த்யநதம் ।
சதுஸத்யஸுதே³ஶிதமார்க³மிமம் கு³ணமேக⁴மஹம் ப்ரணமாமி ஸதா³॥ 1॥
ப⁴வபீ⁴மமஹோத³தி⁴மத்⁴யக³தம் க்ரு’பணார்தரவம் ஸமவேக்ஷ்ய ஜநம் ।
பரிமோசயிதும் ய இஹ ப்ரணிதி⁴ம் ப்ரசகார விபு⁴ம் தமஹம் ப்ரணத:॥ 2॥
கி³ரிராஜநிப⁴ம் ஶரதி³ந்து³தி⁴யம் ஸுமுக²ம் ஸுபு⁴ஜம் வரரூபத⁴ரம் ।
ஸுக³தம் க³தமப்ரதிமம் ஸுக³தம் ப்ரணதோऽஸ்மி ஸதா³ ஜக³த³ர்த²கரம் ॥ 3॥
கநகப்ரப⁴யா பரிபீததநும் வரது³ந்து³பி⁴தோயத³வல்கு³ருதம் ।
க³ஜஹம்ஸவிலம்பி³ததீ⁴ரக³தம் ஶிரஸாऽபி⁴நதோऽஸ்மி கு³ணைகநிதி⁴ம் ॥ 4॥
தருணார்கஸமைரசலைர்நயநை:ஸ்பு²ரது³க்³ரமஹாஶநிபீ⁴மரவை: ।
நமுசிப்ரஹரைரஸிஶக்தித⁴ரைஶ்சலிதோऽஸி விபோ⁴ ந ஹி த்வம் விக்ரு’தை:॥ 5॥
லவலீப²லபாண்டு³ரகர்ணபுடா:குசபா⁴ரவிநாமிதகா³த்ரலதா: ।
நஹி த்வாமஶகந் க²லு நாக³ஸுதா: ஶ்வஸிதை:ஸ்க²லிதைரபி கம்பயிதும் ॥ 6॥
தரவ:குஸுமஸ்தப³காப⁴ரணா ப³ஹுரத்நஸஹஸ்ரசிதாஶ்ச நகா:³ ।
ந ததா²பி⁴ரதிம் ஜநயந்தி ஸதாம் ஜநயந்தி யதா² தவ வீரகு³ணா:॥ 7॥
ஸ்பு²டசித்ரபத³ம் ப³ஹுயுக்தியுதம் க³மகம் வசநம் தவ கர்ணஸுக²ம் ।
ஶுப⁴மார்க³ப²லம் ப்ரஸமீக்ஷ்யஜநா ந க்³ரு’ணந்தி புநஸ்த்வத்³ரு’தேऽந்யவச:॥ 8॥
இதி வ: ஶரணம் ஸமவேக்ஷ்ய ஜநா ந பதந்த்யபி கல்பஶதைர்நிரயே ।
விநிஹத்ய ச தோ³ஷரிபூந் ப³ஹுலாந் பரியந்தி ஶுப⁴ம் வரமோக்ஷபுரம் ॥ 9॥
தவ ஸௌம்யதயாऽப்யபி⁴பூ⁴ததமோ ந விராஜதி ஶீதகரோ க³க³நே ।
தவ காஞ்சநகுங்குமஸப்ரப⁴யா ப்ரப⁴யாऽபி⁴ஹதோ ந விபா⁴தி ரவி:॥ 10॥
தவ நாத² ஶுபே⁴ வத³நாம்பு³ரூஹே நயநப்⁴ரமரா நிபதந்தி ந்ரு’ணாம் ।
ப்ரதிபு³த்³த⁴த³லே கமலே விமலே ப்⁴ரமரா இவ புஷ்பஶதாகுலிதா:॥ 11॥
இதி தோடகமந்த்ரவரைரதுலை: பரிகீர்த்ய மயா தவ வர்ணலவாந் ।

யது³பார்ஜிதமத்³ய ஶுப⁴ம் விபுலம் ஶிவமஸ்து ததோ பு⁴வி தே³வந்ரு’ணாம் ॥ 12॥
இதி ஶ்ரீமாரவிஜயஸ்தோத்ரம் ஸம்பூர்ணம் ॥

